
Пралог

Музычны ўступ. Рассоўваецца заслона.  На сцэне (  Д з е д  М а к с і м.
Д з е д  М а к с і м (у залу). Гэта я павітаўся з вамі ці не, сябры мае? Відаць, забыўся?.. Во галава два вухі. Зусім не петрыць макацёр. То тады добры дзянёчак вам, мае родненькія прапрапраўнукі і прапрапраўнучкі. Як багата вас сабралася! Ажно вачам радасна, ажно сэрцу міла! А калісьці і я быў такі малы, як вы... Што, не верыце? Ну, можа, трошкі большы. Во на столечкі.(Паказаў). І жыў я тады ... дзе б вы думалі, я жыў? На ведаеце? Я і сам, прызнацца шчыра, дрэнна помню... Трэба было ў бабы маёй папытаць, яна... у-у-у... веданіца яшчэ тая, помніць усё чыста. Хто калі нарадзіўся, хто калі хрысціўся... Адно знаю, што месца тое рукамі не памацаеш... Яно пад цёплым сонейкам, каля лесу блізка і сярод добрых людзей... Таго, што было, ужо няма...

Я часта сяджу на прызбе з кіёчкам у руках, і, бывае, ( хочаце верце, хочаце не, ( раблюся хлопчыкам Максімкам. А мая баба Алёна ( дзяўчынкай Алёнкай... Дзівосы! Але што паробіш, калі душа часта вяртаецца ў мінулае... далёкае-далёкае... А мая баба Алёна прыходзіць да прызбы, глядзіць на мяне, малога, і доўга нічога не можа зразумець. (Зрабіўся хлопчыкам).
Б а б к а  А л ё н а. А дзе мой тут дзед Максім? Дзед! Ты дзе, стары? Пірагоў нагатавала, а есці няма каму. Ты не бачыў майго старога, хлопчык?

М а к с і м к а. Не было тут.

Б а б к а  А л ё н а. Не хлусіш?

М а к с і м к а. Не хлушу, бабуля.

Б а б к а  А л ё н а. А... а цябе як завуць?

М а к с і м к а. Максімкам.

Б а б к а  А л ё н а. Прыгожае імя. Я і дзеда свайго пакахала толькі за тое, што яго Максімкам звалі. Гляджу я на цябе, дзетухны, і дзіўлюся: дужа ты на майго старога падобны, калі ён такім быў, як ты цяпер... малым. Ой! (Зрабілася Алёнкай).

А л ё н к а (радасна). Максімка?

М а к с і м к а. Я, Алёнка, каханне маё! Пабеглі на свята! Сёння ж Купалле!

А л ё н к а. Пабеглі!

Бяруцца за рукі, знікаюць. Недзе воддаль гучыць купальская песня...
Карціна першая

Сонечны дзень. Шчабечуць на ўсе лады птушкі. На адной хмарцы сядзіць П я р у н, на другой ( М а л а н к а, на зямлі ( З м е й. Лютуе, нечым незадаволены, стары дзед з касматай барадой П а м о р а к.
П а м о р а к. Не дазволю! Не бываць ніколі па-іхняму! Людзі зусім звар’яцеюць ад сытасці, ад весялосці! Запанеюць! А гэтага дапусціць нельга! Нельга! Нельга! Зірні, Пярун, на зямлю, упэўніся! І ўсе зірніце!.

П я р у н (абыякава). Ну, зірнуў...

П а м о р а к. І што ты там убачыў?

П я р у н (зноў глядзіць уніз). Людзі поўзаюць, як мурашы. Нічога цікавага...

П а м о р а к. А ты што скажаш, Маланка?

М а л а н к а ( углядаецца ў зямлю). Пачакайце, пачакайце!.. Вянкі быццам ўсе плятуць... з дзеразы і кветак...

З м е й ( пазяхае). Няма чаго рабіць, дык яны час дарэмна губляюць. Лепш бы паспалі.

П а м о р а к. Спаць потым будзем! А спярша трэба папрацаваць на мяне!. Усе чулі? Га? На мяне!..

П я р у н ( буркліва). Бач ты, чаго захацеў! Гэта я, Пярун, буду працаваць на нейкага там Паморака?

П а м о р а к. Думай, што кажаш!

М а л а н к а. А я што, так і адразу пагадзілася?

П а м о р а к. Ну, ну! Цікава... цікава... А чаму вы так ваяўніча да мяне адразу паставіліся? Не ведаючы маіх намераў да канца, га?

М а л а н к а. Ты наламаеш дроў, а потом усё звернеш на нас. Скажаш, што гэта мы пагубілі і людзей, і жывёлу.

З м е й. Спа-а-ць... (Пазяхае).

П а м о р а к. Спакойна! Спакойна!  Вы хоць раз дапамагчы мне можаце?

Паўза. Усе адварочваюцца ад П а м о р а к а.
П а м о р а к. Пярун? Маланка? Змей? 

П я р у н.. А што... што рабіць? Гавары. Толькі ж заахвоціць трэба... і мяне, зразумелая справа, і вось іх...

М а л а н к а і З м е й. Канешне!

П а м о р а к. Гэта мяне натхняе, узбадзёрвае.Ух! Разлічваю на вашу дапамогу. Малайцы. А цяпер слухайце і запамінайце! Я павінен разварушыць вас, каб вы нагадалі людзям, хто мы такія ёсць... А то, бач ты, свята надумаліся ладзіць! А ў мяне, а ў вас спыталіся на гэта дазволу? Майце ж гонар!...

П я р у н. Не, быццам, не спыталіся.

П а м о р а к. То-та ж! Не дадзім! Я даўно на людзей зуб маю, яшчэ з таго году... Хацеў памарыць жывёліну, а яны пахаваліся ў лесе, дзень і ноч палілі вогнішчы, каб я не падкраўся. Мала таго, дык яшчэ абкурвалі жывёліну тхарыным мясам... Кідалі на вуголле кавалкі сушанай тхарыны, і смуродзілі... Я даў слова адпомсціць!

П я р у н (набіваючы сабе цану). Ты даў ім слова.. А нам  што да гэтага слова? Слова нам не падыходзіць... Яго ў кішэню не пакладзеш.

М а л а н к а. Праўда ж. А што нам?.. (Працягнула руку да Паморака).
З м е й. На дрэва залезці ці што? (Абвіў дрэва).

П а м о р а к. Ты, Змей, далёка не хавайся. Ты будзеш першы мне  дапамагаць. Калі Пярун і Маланка  яшчэ трохі ўпарцяцца, то з табой, братка, я хутка разбяруся. Нашлю хваробу ці пошасць якую ( і скуру тваю прыгожую дзеткі засушаць на розныя ўпрыгожванні. Га? (Рагоча, здзекліва і дзікавата).

З м е й (спалохана). А я што? Я нічога. Як усе... (Споўз на зямлю). Пажартаваць нельга...

П а м о р а к. Я жартаў не разумею. Май на ўвазе. А цяпер бліжэй да справы. (Узняў над галавой торбачку). Тут хопіць срэбра і золата, каб пабудаваць  Палац, якога сам Цар не мае.

П я р у н (пацірае далонямі). Срэбра, кажаш, золата?

П а м о р а к. Яно, яно.

М а л а н к а. А... а ты не хлусіш, Паморак?

З м е й. Ён ніколі не хлусіць! Так, Паморак?

П а м о р а к (Змею). Паглядзі ў маю торбу, ты бліжэй да мяне. Паглядзі.

З м е й (глянуў у торбу). Уго-о-о! Пагаджайцеся! Не будзьце дурнямі! Пагаджайцеся, Пярун і Маланка. (Лісліва). А мне дасі срэбра і золата, Паморак? Хоць крышачку? Га?

П а м  о р а к. Калі заробіш, атрымаеш сваю долю.

З м е й (скача). Буду старацца! Буду старацца! Буду старацца!..

П а м о р а к. Ну, згодны?

П я р у н. Добра. Хоць і бяру грэх на сваю душу. Здаралася ў мяне, што я людзей крыўдзіў... вазьму і яшчэ раз грэх на сваю душу. Калі ж грошы трэба. Багацця прагну.

М а л а н к а. А калі Пярун пагадзіўся, то куды ж мне, Маланцы, падзецца?

П а м о р а к.  Клічце вецер!

П я р у н. Зараз, зараз будзе і вецер. (Дзьме з усяе сілы, і з’яўляецца Вецер).

В е ц е р. Выклікалі?

М а л а н к а. Выклікалі, выклікалі.

В е ц е р. Багата ветру даваць?

П а м о р а к. Як і той раз, калі паваліў дрэвы, пазрываў з хат дахі...

В е ц е р. Зразумела, шаноўнае спадарства!..

П а м о р а к. Не будзе ў людзей сёлета ніякага Купалля. Вецер, слухай сюды...

В е  ц е р. Вецер слухае!

П а м о р а к. Як толькі пачуеш мой ражок  першы раз, пачынай дзьмуць... сваволіць... Маланка, а ты аслепіш усіх , калі ражок прагучыць другі раз... Пярун, а калі ражок праспявае трэці раз, то варочай там на небе так камяні, каб ўсё неба доўга грымела-грукатала... Калі чацвёрты раз праспявае ражок, Змей перакуліць камень, які ляжыць на самым высокім беразе ракі, і людзі застануцца без вады. (Рагоча). Яны мяне надоўга запомняць! І вас! І вас! (Працягвае пераможна рагатаць).
П я р у н. Глядзі ж, Паморак, толькі не абдуры нас.

М а л а н к а. А то знойдзем і галаву адкруцім.

В е ц е р. Нечым пахне... а чым ( не зразумею. Быццам чымсьці добрым...

П а м о р а к. Усё будзе як тады. Вы не глядзіце, што з выгляду я стары дзядок, жыць я буду доўга... вельмі доўга... і няўжо ж мне з вамі, сябры мае, аднадумцы, не хочацца жыць у сяброўстве і згодзе... няўжо не хочацца пасядзець з вамі калі-небудзь за адным сталом... (агідна  пасміхаецца) і паласавацца райскай ежай?..

З м е й. Я папоўз. Пакуль дапаўзу!.. (Знікае).

П а м о р а к. За брудную справу, Пярун! За брудную справу, Маланка! За брудную, але вельмі патрэбную мне справу, Вецер!

Усе знікаюць.
 Карціна другая

На беразе рэчкі. Л ю д з і  плятуць вянкі і спяваюць:
На Купалле агонь гарыць,

У нашых хлопцаў жывот баліць.

Няхай баліць ( не сціхае,

Няхай дзевак не займае.

Там на паповай грушы

Чорт хлопцаў душа.

Усіх хлопцаў задушыў,

Чатыры засталіся,

Ды на печы качаліся,

Ды ў сажу мачаліся...

М а к с і м к а. Які прыгожы ў цябе, Алёнка, вяночак!

А л ё н к а. Ой, і праўда?

М а к с і м к а. Вельмі.

А л ё н к а. Гэта я для цябе зрабіла вяночак, Максімка. (Надзела яму вяночак на галаву).

М а к с і м к а. Дзякуй табе, каханне маё!

А л ё н к а. А цяпер пабеглі на рэчку разам з усімі вяночкі пускаць па вадзе...

М а к с і м к а. Ага! Пабеглі!

Гучыць ражок. Узняўся моцны вецер, ён шалёна носіцца над зямлёю, вые..
Трымайся, Алёнка, за мяне!

А л ё н к а. Давай схаваемся пад дрэва, перачакаем, пакуль вецер не ўгамоніцца.

М а к с і м к а. Знайшоў час, нягоднік, калі сваволіць!

Хаваюцца пад дрэва. Гучыць зноў ражок. Раптам наваколле асляпіла М а л а н к а. Чуваць перапалоханыя галасы людзей.
А л ё н к а. І мне страшна, Максімка!

М а к с і м к а. Не бойся, Алёнка. Дужы, дужы, каб ты дужэйшы стаў ( каб ад ветру не ўпаў!

А л ё н к а. Каб з цябе ваўкі скуру дралі, злы вецер, як ты на нашым свеце дзярэшся!

Гучыць ражок. Ударыў П я р у н, ажно скаланулася зямля.
М а к і м к а. Каб ты лазіў, Пярун, жыватом па гарачай печы!

А л ё н к а. Каб ты лыжкі да роту не данёс!

В е ц е р  вые, М а л а н к а  бліскоча, П я р у н  грукоча... Жах!
М а к с і м к а. Трымайся мацней за мяне, Алёнка!

А л ё н к а. Трымайся, Максімка! (Абняліся і стаяць моцна на зямлі).

І раптам зноў стала ціха, сонечна, прыгожа.
А л ё н к а. Глядзі, Максімка, хораша як! Можна бегчы да ракі, вяночкі пускаць...

М а к сі м к а. Ага. Можна.

Прыляцела С а р о к а.
С а р о к а. Не спяшайцеся асабліва на раку. Не паплывуць вашы вяночкі на светлай вадзіцы.

М а к с і м к а. Нешта ты, Сарока, не тое гаворыш?

А л ё н к а. Чаму ж не паплывуць, калі свята сёння?

С а р о к а. Мне багата ведаць не дазволена, але тое, што ведаю, наводзіць мяне на думку, што Змей пракляты ўсю ваду з рэчкі папіў. Ён там круціўся. Я бачыла.

М а к с і м к а. Ваду? Выпіў? Не можа быць!

С а р о к а. Можа, можа. У наш час усё можа быць...

А л ё н к а. Не вер ёй, Максімка! Не вер!..

С а р о к а. Гэта ж хто дазволіў вам мне, Сароцы, не верыць? Ці не сорамна? Усе навіны ў мяне на хвасце.

М а к с і м к а. Пачакай, Алёнка! (Да Сарокі). Ды як ён на такое рашыўся, нягоднік? Патрапіцца ён мне, Змей той, калі-небудзь! Галаву адкручу!

А л ё н к а. Што ж цяпер будзем рабіць, Максімка?

М а к с і м к а. Нішто не перашкодзіць нам святкаваць Купалле! Гэта наша свята!

Г а л а с ы:

( Вады няма!..

( Няма ў рэчцы ні кроплі!..

( Прападуць, засохнуць нашы вяночкі...

( Бяда, людзі!..

М а к с і м к а. Я хутка вярнуся. Чакайце мяне. (Памкнуўся ісці).

А л ё н а (кінулася ўслед). Максімка-а!

М а к с і м к а  азірнуўся.
А л ё н а. Ты куды, Максімка?

М а к с і м к а. Пайду свята шукаць, каб вярнуць яго людзям добрым...

А л ё н к а. І я з табой!

М а к с і м к а. А боязна табе не будзе, прыгажуня мая?

А л ё н к а. З табой ( не, не будзе! А хоць і будзе, то з табой, Максімка, не так страшна...

Знікаюць.
Карціна трэцяя

Каля каменя на беразе ракі скача З м е й.
З м е й. Няма вады! Няма! Няма! Няма!.. Толькі адзін я ведаю, як зрабіць, каб яна зноў з’явілася! Але не скажу-у! І мне, і мне Паморак срэбра дасці і золата. Срэбра і золата! Я буду самы багаты Змей!..

З’яўляюцца М а к с і м к а  і  А л ё н к а.
М а к с і м к а. За срэбра і золата прадаўся, блазнюк?

А л ё н к а. Не падыходзь да яго, Максімка! Ой, які страшны і брыдкі!

З м е й. Кыш адсюль! Кыш! Тут мой пост! (Сыкае, уецца). Табе што, хлопча, жыць надакучыла ці што? Ідзіце прэч! (Махае галавой). Прэч!

М а к с і м к а. Гэта мы паглядзім, хто каго! (Кідаецца на Змея).
З м е й. Я табе дапамагу, гарачая ты галава, апынуцца на тым свеце.

М а к с і м к а. Мне і на гэтым свеце добра. Атрымлівай, паскуднік!

А л ё н к а ( цягне Змея за хвост). Так яму, так яму!

З м е й. Мне ж балюча-а-а! Ай-я-яй!.. (Вырываецца).

Падляцела С а р о к а.
С а р о к а. А то хваліўся, Змей! Хвалько такі!.. Малайчына, Максімка! Бі яго, калашмаць, а я палячу ўсім раскажу, што ты перамог Змея.

М а к с і м к а. Змея перамагчы ( толькі палова справы. Нам трэба людзям свята вярнуць.

З м е й  уцякае.
С а р о к а. Уцёк Змей! Уцёк! Уцёк!..

М а к с і м к а. Ды бачу. Але далёка ён  не ўцячэ, злыдзень!

А л ё н к а. Пабег і не азіраецца. Будзе ведаць. Ой, Максімка, у цябе кроў... (Выцірае кроў на твары ў Максімкі).
М а к с і м к а. Змей, мне здаецца, ведае нейкую тайну.

А л ё н к а. Пэўна, так.

М а к с і м к а. І пакуль мы яе не разгадаем, мы нічым не дапаможам людзям.

А л ё н к а. Пайшлі, пайшлі далей... бліжэй да тайны.

Знікаюць.
Карціна чацвёртая

Да людзей, што сумуюць-бядуюць на беразе ракі, падляцела С а р о к а.
С а р о к а. Чулі?

Г о л а с. Не, не чулі...

С а р о к а. Дык ведайце ​( Максімка Змея знішчыў!

Г о л а с. Ура Максімку!

Гучыць дружнае «Ура!»
Дык а чаму ж вады няма?

С а р о к а. А вады і праўда няма. Палячу, даведаюся, чаму вады няма. Лётаю, лётаю, а хоць бы хто добрае слова сказаў?..

Карціна пятая

Вясковыя могілкі. Крыжы. Між іх крадзецца З м е й. Крыжы рыпяць...
З м е й. Што, мяне не пазналі?

Г о л а с  з- п а д  з я м л і. Чаму поўзаеш удзень, калі ўсе мерцвякі спяць? Марш адсюль!

З м е й. Нешта я цябе , Дрэнны Мярцвяк, не бачу. Ты дзе?

Г о л а с  з- п а д  з я м л і. Дзе-дзе... Дзе трэба, там і я! Марш адсюль! Каму сказаў? Прыгожы сон бачыў, а ты прыпёрся, тупаеш, гукаеш!..

З м е й. Я зараз... У мяне тут справа адна ёсць... надта важная... Трэба чорную кнігу, у якой напісана, што неабходна зрабіць, каб зноў  вада з’явілася ў рэчцы, пад мёртвы чорны камень пакласці.. (Круціць галавой па баках). Ніхто, выпадкова, не падглядае? Быццам, няма. Вось і добра. (Схаваў чорную кнігу). Ну, працягвайце спаць, мерцвякі. Змей папоўз далей. (Знікае).
ДЗЕЯ ДРУГАЯ

Карціна шостая

Лясная палянка. На ёй  М а к с і м к а   і   А л ё н к а.
А л ё н к а. Я стамілася, Максімка.

М а к с і м к а. Нічога, пацярпі яшчэ крышачку. Пацярпі.

Ідуць далей. Насустрач ім ( М у д р ы   Д з е д.
М а к с і м к а. Добры дзень, дзядуля!

А л ё н к а. Добры дзень!

М у д р ы  Д з е д. Маё шанаванне, родненькія! Куды шлях трымаеце, калі не сакрэт?

М а к с і м к а. Ды які ж сакрэт, дзеду? Бяда ў нас здарылася.

А л ё н к а. Так, так. Вады не стала ў нашай рэчцы, вяночкі не можам пусціць, каб паплылі...

М а к с і м к а. Вось і ходзім, шукаем, куды вада падзелася...

А л ё н к а. А яе няма і няма.

М а к с і м к а. Нам Змея злавіць трэба... бакі яму памуліць. Быў жа ў нашых руках, быў! Ды ўцёк! Кажуць, быццам бы ён усю ваду і выпіў.

А л ё н к а.  Ды ён, а хто ж яшчэ? Забіць яго трэба.

М у д р ы  Д з е д. Э не, дзеці мае. Ну, заб’еце вы Змея. І што далей? Не ведаеце? Бачу, што гэта так... бо тайна застаецца ў Змея пад скурай. А яе, тайну тую, трэба ўзяць хітрасцю. Абхітрыць трэба. Вось!

А л ё н к а. А... а як, дзеду?

М а к с і м к а. Ты толькі скажы, што рабіць, а мы ( заўсёды! Мы пастараемся!..

М у д р ы  Д з е д. Я параю вам, так і быць. Толькі з адной умовай ( нікому не расказваць, што пачуеце ад мяне.

А л ё н к а. Не будзем. Слова!

М а к с і м к а. Ні за што!

Да іх неўпрыкмет падкралася  С а р о к а, села паводдаль,  навастрыла слых.
М у д р ы  Д з е д. Вам трэба схадзіць ноччу на могілкі...

А л ё н к а. Н... не пайду. Б... баюся.

М у д р ы  Д з е д. Будзе страшна, не пярэчу. Але іншага выйсця няма. Пройдзеце на сярэдзіну могілак, там ляжыць такі ж вялізны чорны камень, што і на беразе ракі... яны падобныя, бы дзве кроплі вады... Таму што яны ( родныя браты, блізняты, так-так... Адзін з іх, той, што на беразе ракі, ( жывы, а той, да якога пойдзеце, ( мёртвы... не бойцеся таксама яго.

А л ё н к а  трымціць.
На могілкі трэба ісці прама цяпер, завідна, сесці пад кусцік і дачакацца ночы, а потым, як толькі вылезуць з дамавін усе нябожчыкі і пачнуць весяліцца, вам трэба непрыкметна прашмыгнуць за чорны камень, падняць яго і ўзяць там чорную кнігу, на якой белай фарбай напісана, што трэба зрабіць, каб зноў вада з’явілася ў рацэ...

А л ё н к а. Ты ўсё запомніў, Максімка?..

М а к с і м к а. Так, так!..

М у д р ы  Д з е д. Асабліва тут і запамінаць няма чаго.

С а р о к а ( сама сабе). Паляцела. Людзі прагнуць навін. (Знікае).
М у д р ы  Д з е д. Але вам, як ні дзіўна, памогуць самі ж тыя, хто не хоча, каб вы сёння весяліліся. Дапамогуць Пярун, Маланка і Вецер.

М а к с і м к а. Як гэта, дзеду?

А л ё н к а. Ці-ка-ва-а... Ой, не магу... зуб на зуб не трапляе. А яшчэ на могілкі... да нябожчыкаў ісці... Ой, жудасна як!

М у д р ы  Д з е д. Ідзіце на могілкі прама цяпер. Пярун, Маланка і Вецер адпачываюць... а як толькі яны зноў пасыпяць на зямлю з неба грукат, як зноў засвішча вецер і нагоніць хмар ды забліскае маланка, ( стане  цёмна, як ноччу...

А л ё н к а. Цяпер, здаецца, мне ўсё зразумела.

М а к с і м к а. Цудоўна!

М у д р ы  Д з е д. ...і нябожчыкі, хоць і дзень на дварэ будзе, павылазяць з дамавін і будуць весяліцца.

А л ё н к а. А, можа, дзеду, забраць лепш кнігу цяпер?

М у д р ы  Д з е д.Э не, цяпер не забярэш, хоць яе Змей і паклаў пад камень. Чаму, цікава?

М а к с і м к а. Так, так.

А л ё н к а. Ага.

М у д р ы  Д з е д. Калі на дварэ светла, на кнізе ляжыць рука вельмі злога чалавека, які даўно памёр, але пры жыцці  шмат гора нарабіў людзям... забіваў ён і людзей, і скаціну... Завуць яго Дрэнны Мярцвяк. І пачывае ён каля каменя, і ўвесь час трымае руку на чорнай кнізе. Ён дае яе толькі Змею, каб той змог вычытаць у ёй, як зрабіць тую ці іншую кепскую справу. Калі ж Змей не верне кнігу пад камень, то ніхто з памерлых ніколі не зможа выбрацца з ямін... Жадаю вам, сябры мае, поспехаў. А я пайшоў далей... можа яшчэ дзе каму дапамагу добрым словам. (Знікае).

М а к с і м к а. Я пайду адзін.

А л ё н к а. І я! І я!. І я!..

М а к сі м к а. Куды табе? Трымціш уся, бы асінавы ліст.

А л ё н к а. А... пай...ду-у... Ця... ббе... ад... днаго не ад... ад.. адпушчу!..

М а к с і м к а. Дай руку.

Зноў узняўся В е ц е р, бліскоча М а л а н к а, грукае П я р у н. М а к с і м к а  і А л ё н к а, узяўшыся за рукі, знікаюць.
Карціна сёмая

Бераг ракі. Да людзей падляцела С а р о к а.
С а р о к а. Ой, што я чула, што я чула!

Г о л а с. Гавары хутчэй, можа і сапраўды прыемная навіна ў цябе на хвасце?

С а р о к а. Ды ёсць, ёсць. Будзе вам вада, будзе. Паплывуць вяночкі. Мудры Дзед падказаў Максімку і Алёнцы, што трэба рабіць... Трэба нейкую чорную кнігу пад чорным каменем на могілках сцібрыць... там рэцэпт запісаны, як зрабіць, каб зноў вада з’явілася.... Палячу, пагляджу, як яны будуць тую кнігу выцягваць з-пад каменя... (Знікае).

З’яўляецца В е ц е р.
В е ц е р. Бач, што задумалі! Не атрымаецца! А Сароцы – дзякуй вялікі... за хвост, на якім навіны разносіць. (Смяецца). Балбатуха-а-а!

Карціна восьмая

Цемра. Там-сям свецяцца агеньчыкі. М а  к с і м к а  і  А л ё н к а прыходзяць на могілкі. Рыпяць дрэвы... крыкі мерцвякоў... гуллівае рэха... і раптам пачынаюць хістацца крыжы, з’яўляюцца м е р ц в я к і... Некаторыя дамавіны плаваюць у паветры. Яны, мерцвякі, дужа страшныя істоты, і пры гэтым самых розных узростаў ( відаць, што яны і там, на тым свеце, растуць. З усіх мерцвякоў асабліва вылучаецца Д р э н н ы  М я р ц в я к. Высокі, кашчавы, замест аднаго вока тырчыць салома...
Д о б р ы  М я р ц в я к. Музыку-у!

Д р э н н ы  М я р ц в я к. А трасцы табе! Надакучыла мне ўжо ўся гэтая музыка! А калі біцца будзем? Кроў пускаць калі будзем? Дзе мой нож?

Д о б р ы  М я р ц в я к. Табе, Дрэнны Мярцвяк, не дагадзіш. Учора ты хацеў музыку,  а сёння ( усё наадварот: біцца пажадаў.

Д р э н н ы   М я р ц в я к. А я такі.!..

М а к с і м к а  і  А л ё н к а  схаваліся за дрэвам, назіраюць за мерцвякамі.
М а к с і м к а. Вунь камень. Вунь. Бачыш?

А л ё н к а. Бачу. Далёка... І мярцвяк каля яго сядзіць.

М а к с і м к а. Цішэй. Могуць заўважыць.

Д р э н н ы  М я р ц в я к. Зусім сапсаваўся ў мяне настрой. Давядзецца і сапраўды, Добры Мярцвяк, скакаць пад тваю дудку. Граць! 

Грае музыка. М е р ц в я к і  скачуць, і гэта нагадвае жудаснае відовішча...
М а к с і м к а. Пара. Больш зручнага выпадку можа не быць. 

М а к с і м к а  і  А л ё н к а  крадуцца да каменя. На іх ніхто не звяртае ўвагі. Вось і камень. Нарэшце чорная кніга ў руках М а к с і м к і. Але ў той момант, калі яе ўзяў  хлопчык, чорны камень пачаў страляць у розныя бакі вогненнымі пырскамі, і на гэта адразу звярнулі ўвагу мерцвякі.
З’яўляецца і В е ц е р.

В е ц е р. Вас абакралі, ёлупы! Даганяйце хутчэй!

М е р ц в я к і  падбеглі да каменя.
Д о б ры  М я р ц в я к. Няма чорнай кнігі.

Д р э н н ы  М я р ц в я к.  Дагнаць зладзеяў! Дагнаць і падаць іх мне! У любым выглядзе!..

М а к с і м к а  і   А л ё н к а  ўцякаюць, колькі ёсць моцы. За імі гоняцца мерцвякі. Стаіць страшэнны гул. Крыху паводдаль з’яўляецца  М у д р ы  Д з е д.

М у д р ы  Д з е д. Трэба дапамагчы Максімку з Алёнкай. А то бяды не мінуць. Дзе там Пеўнік? (Прыклаў руку да вуснаў, паўшэптам кліча). Пеўнік, Пеўнік! З’явіся хутчэй і пракукарэкай, бо варта табе  пракукарэкаць усяго толькі адзін раз, і мерцвякі пазбавяцца  сваёй адзінай сілы... яны зноў вернуцца ў свае магілы...

З’яўляецца П е ў н і к.
П е ў н і к. Я тут, дзядуля. 

М у д р ы  Д з е д. Малайчына, Пеўнік.

П е ў н і к . Я ўсё чуў. Дзе яны? Ага, бачу. Зараз, зараз. Ку-ка-рэ-ку-у!

М е р ц в я к і  раптам знерухомелі, застылі на адным месцы, бы ўкапаныя, і пападалі ніцма, як падкошаныя. Ажно раздаўся выбух: б-бах!..
М а к с і м к а. Дзякуй вам, дзядуля і Пеўнік.

А л ё н к а. Здорава выручылі нас. Маглі б дагнаць.

М у д р ы  Д з е д. Не, не дазволілі б. Выручылі. (Максімку). Загляні, загляні, братка Максім, у чорную кнігу і прачытай, што трэба зрабіць для таго, каб зноў вада з’явілася ў рацэ.

Прыляцела С а р о к а.
С а р о к а. Навіны ёсць, а? Штосьці малавата, малавата навін...

А л ё н к а. Ляці прэч, Сарока. Навіны ж не блішчаць... А ты хапаеш іх, зладзейка. Ледзь нам усю справу не сапсавала сваёй балбатнёй.

М а к с і м к а. Прэч!

С а р о к а. Падумаеш! Абыдуся і без вас! (Знікае).

А л ё н к а (Максімку). Чытай, чытай, Максімка.

М а к с і м к а (чытае). Трэба камень перавярнуць на другі бок.

А л ё н к а (пляскае ў далоні). Ура-а-а!

М у д р ы  Д з е д. Усё быццам бы проста, але калі не ведаеш, то ўсё простае ( складанае... Спяшайцеся да каменя, бяжыце, бяжыце, а я паціхенечку таксама на свята патупаю.

А л ё н к а. Прыходзь жа, дзядуля, абавязкова.

М а к с і м к а. І ты, Пеўнік, таксама.

М у д р ы  Д з е д. Будзем, будзем. Чакайце нас.

П е ў н і к. Ку-ка-рэ-ку-у!

Карціна дзевятая

Бераг ракі. Ля каменя. З’яўляюцца М а к с і м к а і А л ё н к а. Заўважыўшы іх, З м е й схаваўся за камень.
М а к с і м к а. Зараз мы яго...

М а к с і м к а  і  А л ё н к а  спрабуюць перавярнуць камень на другі бок, але на іх шляху стаў З м е й.

З м е й. Не дам! Наш камень! Мой!..

М а к с і м к а. Ах ты, гад! Сыйдзі з дарогі!

А л ё н к а. Ну, каму сказалі?!

З м е й (залез на камень). Не атрымаецца. Ведаю, што хочаце зрабіць. Што, і чорная кніга, скажаце, у вас?

М а к с і м к а. Як бачыш! (Паказаў кнігу). Табе яна больш не спатрэбіцца!..
З м е й. Прапалі! Прапалі! Зусім прапалі!..

М а к с і м к а. Не будзеце больш людзям зло рабіць.

А л ё н к а. На кожным кроку.

М а к с і м к а. А ну сыйдзі, сказаў! (Хапае Змея, патрос, кінуў вобзем). Выпусціў дух...  Няхай тут паляжыць. На сонейку. Я потым з ягонай скуры раменьчык зраблю. А табе, Алёнка, чаравічкі. Раз-два, узяліся! (Перавярнулі камень на другі бок, і зацурчала вада).

З’яўляюцца людзі. Г а л а с ы:

( Вада!

​ ( Вада з’явілася!

( Ура -а!

( Вялікі дзякуй Максімку і Алёнцы! Нават Змея яны не пабаяліся! 

Л ю д з і  весяляцца, пускаюць вяночкі па вадзе, паляць вогнішча.
С а р о к а. А я што гаварыла? А я што гаварыла?

А л ё н к а. Памаўчы хоць трошкі, зладзейка. Свята ж у нас! Хіба не бачыш?

С а р о к а. А чаго гэта ўсе стараюцца мне рот затыкнуць? Хм, і сказаць нельга... Калі ж у мяне работа такая.

Падыходзяць М у д р ы  Д з е д  і  П е ў н і к.
М у д р ы  Д з е д. Ёсць, ёсць волаты на нашай зямлі. Яны хоць і з выгляду не надта дужыя, але багатую душу маюць і стараюцца кожнаму яе хоць трошкі даць... хоць часцінку...

П е ў н і к. А я ведаю, пра каго ты, Мудры Дзед, гаворыш?

М у д р ы  Д з е д. Хіба?

П е ў н і к. Пра Максімку і Алёнку.

М у д р ы  Д з е д. Ну, а пра каго ж яшчэ? Давай, Пеўнік, і мы будзем з табою спяваць.

Усе   с п я в а ю ц ь:

Русалачка-купалачка

Ды на моры купалася,

Край беражэчку сушылася,

Ды дачка ў мамкі прасілася:

( Да пусці, мамка, пагуляці,

Бо мне моладцаў не відаці.

Ой, мамка, дачкі не пускала

Да ў камораньку замыкала.

Да ў камораньке акенечка,

У акенечка відненечка,

Дзе мой любы пахаджае

Да з нялюбаю размаўляе.

( Дай мне, любы, руцяны вянок,

Што б яна яго не знасіла,

Як яна мяне разлучыла.

Карціна дзесятая

На хмарках сядзяць П я р у н, М а л а н к а  і В е ц е р. П а м о р а к  ходзіць па зямлі, ён не ў гуморы.
П а м о р а к. Гультаі! Абібокі! Вам толькі б цукеркі бясплатныя есці! Гэта бачыце? (Трасе торбачкай). Паглядзіце і будзьце задаволенымі! Вы, нягеглыя, не зарабілі ніводнага грама ні срэбра, ні золата. І нават чорную кнігу не збераглі, да людзей трапіла... І гэта ж трэба столькі глупстваў адразу, за адзін дзень, нарабіць?

П я р у н. Ды стараліся...як маглі.

М а л а н к а. Не ўсё... кхе-кхе... ад нас залежыць. Чалавек, аказваецца, мацней і за мяне, і за Пяруна...

П а м о р а к. «Мацней», «стараліся»... Мацней за мяне нікога няма на зямлі. Запомніце гэта! Я ( Паморак!..

М а л а н к а. Дык і рабі шкоду адзін людзям, чаму тады да нас звяртаешся?

П я р у н. Разумна. Дужа разумна. Ды і што ён можа адзін?

П а м о р а к. Дармаеды!

В е ц е р. Ну, ну. Твайго яшчэ я нічога, колькі і жыву, не еў.

П а м о р а к. І не будзеш!

М а л а н к а. А Змей, дарэчы, дзе?

П а м о р а к. Той і зусім слабы. Таму і скуру з яго, ідыёта, знялі.

В е ц е р. І з табой так, Паморак, будзе. Папомніш мяне.

П а м о р а к (рагоча). Умарылі! Знайшлі каго палохаць! Паморака! Мяне! Я ( жывучы! Я тысячы гадоў буду. Амаль што вечна. Як і вы.

М а л а н к а. Не, ты сабе галаву звернеш.

П я р у н. І нас, бач ты, ублытаў у свае ганебныя справы.

П а м о р а к. Не захацелі ў царскім Палацы жыць, дык сядзіце на хмарах. А я патупаў далей... буду адзін сваю брудную справу рабіць. 

П я р у н. Гад ты, Паморак!

В е ц е р. Пошасць!

М а л а н к а. Каб у тваёй барадзе чарвякі гнёзды парабілі!

П а м о р а к. Сам ведаю, хто я. Не хвалюйцеся за мяне. Я адзін такога нараблю, што ахнеце. А з вамі спраў больш мець не буду.

П я р у н. Шуруй, шуруй, пакуль не раскалоў цябе на дзве часткі. Каб не свята сёння, я б табе паказаў, як воўк авечку трасе.

П а м о р а к. Жывіце! (Знікае)
М а л а н к а. І навошта мы былі пагадзіліся людзям свята сапсаваць?

П я р у н. Добра, што хоць цяпер  апомніліся, паразумнелі. Лепш позна, чым ніколі.

В е ц е р. А Змею туды і дарога.

М а л а н к а. Давайце будзем глядзець на зямлю і любавацца, як людзі там Купалле святкуюць... як яны веселяцца, пацяшаюцца... Сядайце зручней на маю хмарку, Пярун і Вецер. Разам весялей...

М а л а н к а, П я р у н  і  В е ц е р сядзяць на адной хмарцы, глядзяць на зямлю і калышуцца, бы на арэлях...
Карціна адзінаццатая

М а к с і м к а  і  А л ё н к а  ў руху. Спыняюцца.
М а к с і м к а. Не можа быць, каб Паморак далёка збег?!

А л ё н к а. Хаваецца недзе, паразіт. Зноў без Сарокі не абыдзешся.

М а к с і м к а. Трэба сапраўды да яе звяртацца.

А л ё н к а. Яна, можа, ведае...

М а к с і м к а. І праўда, сароку не перавыхаваеш...

А л ё н к а. Ды і не трэба, відаць. Як без яе?..

М а к с і м к а. Сарока, Сарока! Ты блізка, далёка?

З’яўляецца С а р о к а.
С а р о к а. Я тут. Ну, што там зноў? (Плюнула). Клюнула не тое... зуб заскабіла. Ну, дык слухаю.

М а к с і м к а. Паморака шукаем. Трэба раз і назаўсёды  пакончыць з ім.

А л ё н к а. Каб больш пад нагамі не блытаўся.

С а р о к а. І рада б служыць, ды пакуль не магу парадаваць. Але буду мець на ўвазе. Пільнасць сваю пастаўлю ў поўную баявую гатоўнасць.

З’яўляецца Б а б у л ь к а. З кіёчкам.
М а к с і м к а. А гэта хто такая?

С а р о к а. Куды тупаеш, бабуля-хадуля?

П а м о р а к (перакінуўся бабуляй). У тую вёску, дзе няма паморку... (Ідзе далей).
С а р о к а. Хых, бабця! Нават не затрымалася. Бабкі пагаварыць любяць, а яна, бачце, панеслася-я... Нячыста тут!..

М а к с і м к а. Пачакайце! А чаму яна сказала... «у тую вёску, дзе паморку няма?»

А л ё н к а. І мне цікава.

С а р о к а. А мне, як заўжды, больш цікава, чым вам усім разам.

М а к с і м к а. Мне здаецца, што гэта... Паморак? Гэта ж ён, каб не трапіцца нам на вочы, перакінуўся ў старую бабу.

С а р о к а. Я паляцела... людзям расказваць... расказваць.... расказваць... (Знікае).
М а к с і м к а  і  А л ё н к а   даганяюць П а м о р а к а. Ён якраз пераходзіць балота па кладцы.
М а к с і м к а. Глядзі ж, бабулька, не ўтапіся ў балоце! (Спіхнуў Паморака ў багну).
П а м о р а к.  Нягоднік! Р... ратуйце, хто ёсць паблізу! Пярун! Вецер!  Выпацкаюся! Бараду замараю!..Ма...ма..а...ааа...

М а к с і м к а. Пабоўтайся, пабоўтайся. Табе карысна.

А л ё н к а. Туды табе і дарога!

М а к с і м к а  і  А л ё н к а  абняліся.
М а к с і м к а. Цяпер можна, Алёнка, не толькі пра Купалле думаць, але і пра наша вяселле...

А л ё н к а. Ой, што сказаў! Пабеглі лепш да ўсіх на бераг ракі!.. А то свята скончыцца, а мы і не пабачым яго!

М а к с і м к а. Пабеглі!

Даплывае свята песнямі, музыкай, вясёлымі галасамі людзей...
Зацямненне.

Карціна дванаццатая

На прызбе сядзіць Д з е д  М а к с і м. 

Г о л а с  Б а б к і  А л ё н ы. Максім, пянёчак стары, ты дзе падзеўся? Пірагі есці няма каму!

Падыходзіць старая да старога.

Б а б к а  А л ё н а. Вось дзе ён, мой старэнькі і міленькі. Заюшыўся і маўчыць. Пірагоў нагатавала, клічу, клічу, а ты і не падаеш голасу.

Д з е д  М а к с і м. Пачакай, пачакай з пірагамі, мая прыгажуня!... Тут не да пірагоў пакуль. Тут справы больш сур’ёзныя. Я толькі што ў дзяцінстве сваім пабываў...

Б а б к а  А л ё н а. Няўжо? А божухны! (Успляснула рукамі). Дык і я ж таксама!

Д з е д  М а к с і м. І Паморака дапамагала  мне ў балота спіхнуць?

Б а б  к а  А л ё н а. А то як жа! Хіба ж ты адзін без мяне справіўся б? Ды ніколі!..

Д з е д  М а к с і м. Вось дзівосы дык дзівосы ў рэшаце! Скажы каму ( не павераць. Дык, а што ж тады далей было, помніш?

Б а б к а  А л ё н а. Помню, помню, Максімка.

Д з е д  М а к с і м. То раскажы вось усім... а то я ўжо і забыўся... мазгі пракурыў...

Б а б к а  А л ё н а. Выбраўся Паморак з багны, каб ён спрах. Жывучы, гад!.. Спалілі яго потым людзі, што нават костачак не засталося. Але нечысць такая, аказваецца, і ў агні не гарыць. Згарыць ( ажыве. Аднак людзі больш не паміраюць ад паморка. Бо збег ён, кажуць, далёка-далёка і жыве як і кожны злыдзень за сінім морам, за далёкімі гарамі недзе паміж небам і зямлёй... бо на неба такіх не пускаюць і на зямлі месца ім няма...

Д з е д  М а к с і м. Вось, браткі, такія ў нас пірагі... А  мая старая дужа смачныя іх  пячэ... Адразу ж і бягу іх есці... А хто будзе есці пірагі, той будзе маладзец... Ды ўжо і казцы канец!

